                                         Туракбаева Булбул Саркеновна
                  О.Көшеков атындағы Атырау аграрлы-техникалық колледжі
                                Қазақ тілі мен әдебиеті пәнінің оқытушысы
                  Абайдың қара сөздері-тәлім –тәрбиенің қайнар көзі                                                        
 ...Қазір айтып жүрген интеллектуалды ұлт                 қалыптастыру идеясы Абайдан бастау алды деуге болады. Ұлы ойшыл әр сөзімен ұлттың өресін өсіруді көздеді. Сондықтан Абайды терең тануға баса мән бергеніміз жөн. Абайды тану – адамның өзін-өзі тануы. Адамның өзін-өзі тануы және үнемі дамып отыруы, ғылымға, білімге басымдық беруі – кемелдіктің көрінісі. Интеллектуалды ұлт дегеніміз де – осы.                      
                                             Қ.К.Тоқаев.
         Дана Абай туылғанына 175 жыл толғалы отырған тұсында да, қанша уақыт өтіп, адамзат баласы жаңа формацияға, жаңа даму сатысына көтерілсе де, тұтас бір халықтың адастырмас темірқазығы, рухани суаты, сарқылмас қазынасы болып отыр. Шындығында, ұлылардың мұрасы заман мен уақыт төрелігіне бағынбайды. Өз шығармалығын адамзат болмысына қатысты мәңгілік тақырыптарға арқау ете білген ғұламалар уақыт өткен сайын түрленіп, толығып, құндылығы арта түсетіні тағы бар.Рухани бай, жан-жақты дамыған жеке тұлға бойындағы басты қасиеттердің бірі-тіл байлығы, өз ойын нақты, терең мағыналы әрі көркем жеткізе білетін, шешен де ойлы сөйлей білетін, Абайша айтқанда сөзі жүрекке жылы тиетін, сөз құдіретін игерген адамдарда тұлғалық қасиет болады.
[bookmark: _GoBack]         Абай шығармашылығына өзек болған мәселелер олар – мәңгілік тақырыптар. Жан мен тәнмен жаратылған адам баласының рухани өмірінде мәңгілік болатын діңгекті мәселелер. Материалдық, техникалық тұрғыдан адамзат қоғамы қаншалықты дамып, өмір сүру тым қолайлы әрі жеңіл, ыңғайлы болғанымен, адамның жан мен тәннің қосындысы екендігі, оның санасы, ақыл-ойы,  ішкі жан дүниесі, руханияты мен ділі қатпарлы болатындығы белгілі.   Абай заманынан бері, адамзат ақыл ойы, әсіресе, әлемнің дамыған, бәсекеге қабілетті елдерінде жаңа деңгейге көтерілді. Ол елдерде дамыған азаматтық қоғам мен құқықтық сана, құқықтық мәдениет адам баласының бақытты өмір сүруіне мол мүмкіндіктер беруде. Абай сынды ұлы қаламгерлердің ойларының құдіреті әрбір жеке адамның жеке қасиеттерін қозғаумен қатар, тұтас бір ұлттың, мемлекеттің адамгершілік келбетін таразылайды, тіпті ол шеңберден де шығып, тұтас адамзат баласының адамдық қасиеттерінің сапасын анықтайды. Ақынның этикалық мөлшерлерінің адамзат баласына ортақ мәңгілік құндылықтарға негізделгендігі себебінен  оның көтерген мәселелері қазақ баласы үшін ғана емес, барлық адамзат баласы үшін өте өзекті болып қала бермек.                                                                                             
Тақырыбы: Адамгершілік және рухани тазалық (Абай қара сөздеріндегі патриоттық, адамгершілік, қайырымдылық мәселелері)
Заманалар ауысып, дүние дидары өзгерсе де,                       халқымыздың Абайға көңілі айнымайды, қайта уақыт өткен сайын оның ұлылығының тың қырларын ашып, жаңа сырларына қаныға түседі.              ( Н.Ә. Назарбаев)
Мақсаты: Қазақтың бас ақыны А.Құнанбаевтың қарасөздерін оқыту, мағынасын ашу; 
Танымдық- шығармашылық қабілеттерін арттыру; шешендік өнерге баулу; сыни тұрғыдан ойлау қабілеттеріне машықтандыру;Екі жақты позицияда сөз жарысына қатыстыру арқылы студенттерді объективтілік, елжандылық, принципшілдік қасиеттерге тәрбиелеу; 
Көрнекілігі: А.Құнанбаев портреті, кітаптар көрмесі, қара сөздеріне байланысты презентациялық слайдтар, аудио,бейнежазбалар;
Техникалық құралдар:Мультимедиялық тақта, компьютер;
                                                             Жүру барысы: 
1 - жүргізуші:Армысыздар, құрметті ұстаздар, студенттер, қонақтар! «Адамгершілік және рухани тазалық» (Абай қара сөздеріндегі патриоттық, адамгершілік, қайырымдылық мәселелері) дебатына қош келдіңіздер!
2 - жүргізуші: Бармысыздар,  жиналған көпшілік қауым, текті елімнің текті ұрпақтары! Биыл қазақтың бас ақыны Абай Құнанбаевтың  туғанына 175 жыл толса, ақынның шығармашылық мұрасы – халқымыздың ғасырлар бойы маңызын жоймайтын рухани қазынасы. 
1 - жүргізуші:Абайдың сөзі – қазақтың бойтұмары, Абайды тану, бағалау, насихаттау, оқыту – қоғамдық ой-санада тың серпілістер туғызып, мақсаткерлікке жұмылдырады. Заман, уақыт талабына орай Абайды жаңа қырынан тану, ғылыми тұрғыдан тың байламдар жасалуы – заңдылық. Абай – ұлы ұстаз-кемеңгер. Абай тақырыбы – мәңгілік тақырып. Абай тақырыбы – таусылмайтын телегей теңіз. 
2 - жүргізуші: Қазақстан Республикасының Президенті Қасым-Жомарт Тоқаевтың «Абай және ХХІ ғасырдағы Қазақстан» тақырыбындағы  мақаласында: « Абайды ұлықтау тойлау үшін емес, ой-өрісті кеңейтіп, рухани тұрғыдан даму үшін қажет. Ақынның өлеңдері мен қара сөздерінде қазақтың болмыс-бітімі, тұрмысы, мінезі, жалпы тұтас бір ұлттың рухы көрініс табады,»- делінген. Мемлекет басшысы данышпан ақынның әр сөзінің мән-мағынасына үңіліп, жан-жақты талдап жазған.
1 - жүргізуші:Қазақстан Республикасының Президенті Қасым-Жомарт Тоқаевтың «Абай және ХХІ ғасырдағы Қазақстан» тақырыбындағы  мақаласына шолу.
2 - жүргізуші: Биыл Абай Құнанбайұлының туғанына 175 жыл толады. Халқымыздың ұлы перзентінің мерейтойына мемлекет көлемінде және халықаралық деңгейде ауқымды іс-шаралар ұйымдастыру жоспарланып отыр. Бірақ мұның бәрі той тойлау үшін емес, ой-өрісімізді кеңейтіп, рухани тұрғыдан дамуымыз үшін өткізілмек.Абай Құнанбайұлы ғұлама, ойшыл, ақын, ағартушы, ұлттың жаңа әдебиетінің негізін қалаушы, аудармашы, композитор ретінде ел тарихында өшпес із қалдырғаны сөзсіз. Оның өлеңдері мен қара сөздерінде ұлт болмысы, бітімі, тұрмысы, тіршілігі, дүниетанымы, мінезі, жаны, діні, ділі, тілі, рухы көрініс тауып, кейін Абай әлемі деген бірегей құбылыс ретінде бағаланды... Ұлттық болмыстың үлгісі...Біз елді, ұлтты Абайша сүюді үйренуіміз керек. Ұлы ақын ұлтының кемшілігін қатты сынаса да, тек бір ғана ойды – қазағын, халқын төрге жетелеуді мақсат тұтты.Абайдың мол мұрасы қазақ ұлтының жаңа сапасын қалыптастыруға қызмет етеді. Оның шығармаларындағы ой-тұжырымдар әрбір жастың бойында халқына, елі мен жеріне деген патриоттық сезімді орнықтырады. Сондықтан хакім Абай еңбектерінің нәрін өскелең ұрпақтың санасына сіңіру және өмірлік азығына айналдыру – ұлтты жаңғыртуға жол ашатын маңызды қадамның бірі.
1 - жүргізуші:Абайдың «Қара сөздері» — оның ақындық мұраларына қосылған бағалы қазына. (Ақынның он жетінші қара сөзін бейнежазбадан тыңдату .) 
2 - жүргізуші: Ақынның «Толық адам» философиясы.Абай жас өркеннің бағдар түзер айқындамасы ретінде талап, еңбек, терең ой, қанағат, рахымды атайды.Ақын атаған бес қасиетнегізінен толықтықты танытатын үш қасиетті құрайды: талап пен еңбек-қайратты танытса, терең ойыңыз-ақыл, ал қанағат пен рахым-жүректен туатын қасиеттер. «Үш-ақ нәрсе адамның қасиеті:Ыстық қайрат, нұрлы ақыл, жылы жүрек,»-деп нақтылайды ақын. «Ыстық қайрат»-бұл үнемі ізденіс үстінде болу, тек қана алға ұмтылу, жеңімпаз болу. «Нұрлы ақыл»-елге сәуле түсіріп, ізгілікті іс істеу, алла берген ақылды жақсылыққа жұмсау.Ал, «Жылы жүрек»-иманды, иман жүзді болу, адамдарға құрметпен қарау, олардың мұң-мұқтажын, көңіл күйін ұға білу.Міне , осы үш қасиет ізгілікті мақсатта пайдаланылған жағдайда ғанатолымды адам деген мәртебеге ие болуға болады. «Ақыл, қайрат, жүректі бірдей ұста, Сонда толық боласың елден бөлек»,-дейді Абай. Абай үшін дүниенің басты құндылығы-адам, жай ғана адам емес, рухани тұрғыда кемелденген толымды адам.Адамзат өркениетіндегібарлық игі қасиеттер:дін, иман, ғылым, білім, тәрбие, әдеп, өнер, құқық, іскерлік, тапқырлық, қайраткерлік, азаматтық, жомарттық, әділеттілік, т.б.бойында жетілдіре білген, дамытқан адам-Абай ұсынған «толық адам» тұжырымдамасы.Абайдың рухани әлемі-ерекше бір тылсым дүние, ал оның негізгі зерттеу объектісі-адам
1 - жүргізуші: Абай Құнанбайұлының өлеңдері мен қара сөздері халыққа ерекше тәрбие береді, адамгершілікке үндейді. Оңайдан қиынға қарай, жақыннан жыраққа қарай, қызықты, күлкілі жайдан үлкен толғаулы қорытындыға қарай біртіндеп жетектейді. Мұның барлығы адамзатты адамгершілікке жетелеу мақсатында еді. Енді ақынның бірнеше қара сөздеріне көңіл аударып көрелік. Абайдың қара сөздерінің кім үшін болса да, тәрбиелік мәні зор. Әйтсе де білімге ұмтылушы жастар үшін адамның қолын бақытқа жеткізетін ілім – білімді игеру де жастардың ғана қолынан келетін іс. Қартайған адамға қанша ұмтылса да, өндірері аз болмақ. Сондықтан білімге ұмтылған жастар ұлы ақынның бұл айтқандарын берік есте сақтау қажет.Студенттер Абайдың қарасөздерін жатқа оқиды.
2 - жүргізуші:  Пікірсайыс(дебат) –қарама-қарсы көзқарас ұстанатын тараптардың белгілі бір ережелерімен шектелген қақтығысы.Кезекті пікірсайысқа береміз.
І Жақтаушы топтың резолюциясы: Қазіргі қоғамдағы адамның бейнесі-Абайдың толық адамымен сәйкес келеді.
Критерий: Абай мұрасы – парасатты патриотизмнің мектебі, елдікті қадірлеудің негізі.
Аргумент1: Абайдың ой-тұжырымдары баршамызға қашанда рухани азық бола алады.
Аргумент2: Ұлы ақын ұлтының кемшілігін қатты сынаса да, тек бір ғана ойды – қазағын, халқын төрге жетелеуді мақсат тұтты.
Қорытынды: Адамның өзін-өзі тануы және үнемі дамып отыруы, ғылымға, білімге басымдық беруі – кемелдіктің көрінісі.
ІІ Даттаушы топтың контррезолюциясы: Қазіргі қоғамдағы адамның бейнесі-Абайдың толық адамымен сәйкес келмейді.
Критерий: Қоғамдық рухани байлықтың азая бастауын ешбір қазына байлықпен алмастыруға болмайды. (С.Әшімбаев)
Аргумент1:Адамзаттың бұрынғы құндылықтары өзектілігін жоғалтып, рухани тірегінен айырылды.
Аргумент2: Материалдық құндылықтардың бағасы артуымен адамның рухани сипаты зардап шегіп,қоғамдық өткір мәселелерді тудырды.
Қорытынды: Рухани-мәдени әлеуеті артқан мемлекеттердің көшбасшысы қатарына енуі – бүгінгі қоғамның бейнесімен айшықталады.
4. Пікірсайыс(дебат) жүрісі:
І Жақтаушы топ, 1-спикер. 
Сұрақ қою-3-спикер ІІДаттаушы топ
ІІДаттаушы топ, 1-спикер.
Сұрақ қою-3-спикер І Жақтаушы топ
І Жақтаушы топ, 2-спикер 
Сұрақ қою-1-спикер ІІДаттаушы топ
ІІДаттаушы топ, 2-спикер.
Сұрақ қою-1-спикер І Жақтаушы топ
І Жақтаушы топ, 3-спикер 
ІІДаттаушы топ, 3-спикер.
5. Студенттер Абайдың қарасөздерін жатқа оқиды.
6. Төрешілер шешімі. 
7.Қорытындылау.Абай өзінің туған халқымен мәңгі бақи бірге жасайды, ғасырлар бойы қазақ елін, қазағын биіктерге, асқар асуларға шақыра береді.
7.«Желсіз түнде жарық ай» әнін хормен орындау.


       
1 - жүргізуші:Адамның өзін-өзі тануы және үнемі дамып отыруы, ғылымға, білімге басымдық беруі – кемелдіктің көрінісі. Абайдың мол мұрасы қазақ ұлтының жаңа сапасын қалыптастыруға қызмет етеді. Оның шығармаларындағы ой-тұжырымдар әрбір жастың бойында халқына, елі мен жеріне деген патриоттық сезімді орнықтырады. Сондықтан хакім Абай еңбектерінің нәрін өскелең ұрпақтың санасына сіңіру және өмірлік азығына айналдыру – ұлтты жаңғыртуға жол ашатын маңызды қадамның бірі. Адам өмірі тұтасымен түрлі қарым-қатынастардан құралады. Онсыз адам қоғамнан бөлініп қалмақ. Ал қарым-қатынас міндетті түрде өзара жауапкершілікті туғызады. Бұл жауапкершілік қара басының қамын биік қоятын өзімшілдік араласқан кезде бұзылады. Сондықтан Абай: «Ақыл, қайрат, жүректі бірдей ұста, Сонда толық боласың елден бөлек», – деп адамға нұрлы ақыл мен ыстық қайраттан бөлек жылы жүрек керек екенін айтады.Осы үш ұғымды ол үнемі бірлікте қарастырады, бірақ алдыңғы екеуі жүрекке бағынуы керек деп есептейді. Бұл – қазақ халқының өмірлік философиясы. 
2 -жүргізуші: Қорыта келгенде, Абай шығармашылығы уақыт озған сайын дәуір талабына сай әр қырынан өсіп-өркендеп отыратын асыл мұра болып ұрпақтар санасында орын алары сөзсіз. Адамды сүйіп, адамды құрметтеуге үндеген кемеңгер ақын поэзиясының түпкі негізі – адам, толық адам. Абай армандаған толық адам өнерлі, білімді, еңбекқор, адал, әділ, жылы жүректі, ыстық қайратты, ғылым жолына түскен іздемпаз болуы керек. Ал махаббат пен сүю, адамды сүю, Алланы сүю, әділетті сүю – Абай шығармаларының биік мұраты.
   

